
Një 25-vjeçar mbeti i plagosur me armë zjarri në Manati të
Lezhës. Ngjarja ndodhi rreth orës 15:00 të së premtes në
qendër të fshatit, ndërsa i plagosur mbeti shtetasi Paulo
Bushi (Ndoj) banues në Manati.

Ai u qëllua dy herë me pistoletë në pjesën e këmbëve dhe u dërgua
menjëherë për ndihmë mjekësore në Spitalin Rajonal të Lezhës, nga
ku bëhet e ditur se ndodhet nën kujdesin mjekësor jashtë rrezikut për
jetën.

NGJARJA

Policia e Lezhës, e cila mbërriti menjëherë në vendin e ngjarjes,
identifikoi dhe shpalli në kërkim autorin e dyshuar të plagosjes.

Ai është shtetasi Xhulio Vokrri, banues në Manati, ndërsa blutë janë
vënë në ndjekje dhe po krehin të gjithë zonën me qëllim kapjen e tij.
Nga tërësia e veprimeve hetimore rezulton se dy të rinjtë, banues në të
njëjtin fshat dhe fqinj me njëri-tjetrin, janë konfliktuar për motive
ende të paqarta.

Në debat e sipër, Xhulio Vokrri ka nxjerrë armën, të cilën e mbante më
vete, dhe ka qëlluar në drejtim të 25-vjeçarit e më pas ka arritur të
largohet, duke i shpëtuar Policisë. Mësohet gjithashtu se autori i
dyshuar dhe i plagosur ishin shokë të ngushtë midis tyre. Në cilësinë e
provës materiale janë sekuestruar dy gëzhoja pistolete “TT”.
Gjithashtu, Policia lokale ka shoqëruar në Komisariat disa persona për
t’i marrë në pyetje.

Ata dyshohet se mund të kenë dijeni për ngjarjen. Nga të dhënat
paraprake bëhet me dije se dy të rinjtë qëndronin shpesh me njëri-
tjetrin dhe konflikti mes tyre ka qenë i çastit. Ka qenë babai i 25-
vjeçarit ai që ka transportuar të birin për në Spitalin e Lezhës pasi e ka
parë atë të gjakosur.

DËSHMIA

Zona ku ndodhi ngjarja është e populluar me banesa dhe biznese në të
dyja anët. Shitësja e një dyqani thotë se ka dëgjuar krismat dhe kur ka
dalë jashtë, e ka kuptuar se çfarë ka ndodhur. “Unë isha brenda në
dyqan. Dëgjova krisma dhe dola menjëherë jashtë për të parë se çfarë
ka ndodhur. Pashë një person që ishte i shtrirë në tokë dhe mbuluar
me gjak. E morën dy veta dhe e futën në një makinë dhe e dërguan
drejt spitalit. Atë që qëlloi nuk arrita ta shoh, se mund të jetë larguar
shpejt”, thotë banorja. e. h.

